
ДІН ТАРИХЫ БОЙЫНША ЗЕРТТЕУЛЕРДІ ТАҢДАУ ПӘНДЕРІН 

ҚАЛЫПТАСТЫРУДА ПАЙДАЛАНУ 

 

Қартабаева Е.Т.  - әл-Фараби атындағы ҚазҰУ, дүние жүзі тарихы, тарихнама 

және деректану кафедрасының доценті, т.ғ.к. 

 

Әл-Фараби атындағы Қазақ Ұлттық университеті ең алғаш қалыптасқан 

уақытынан бастап-ақ дайын білімді студенттерге берумен ғана айналысып қоймай, 

ғылыми-зерттеу жұмыстарымен де кеңінен айналысып, білім берудің ғана емес, 

ғылымның да үлкен орталықтарының бірі болып келе жатқанын ешкім жоққа 

шығармаса керек. Ал, университетіміздің соңғы кезеңдегі  негізгі бағыты болып 

отырған ғылыми-зерттеу университетіне трансформациясы жағдайында ғылым мен 

білім беруді өзара ұштастыра жүргізудің маңызы еселеп артып отыр. Осы орайда 

университет ғалымдарының ҚР БжҒМ қаржыландыратын ғылыми жобаларға 

қатысып, зерттеулердің нәтижелерін оқу үдерісіне ұтымды пайдаланып жүргенін 

атап өткім келеді. Осындай іргелі зерттеулердің бірі тарих, археология және 

этнология факультеті, дүние жүзі тарихы, тарихнама және деректану кафедрасы 

оқытушы-ғалымдарының қатысуымен жүргізіліп жатқан «Еуразия тарихындағы 

ислам және христиан діні» ғылыми жобасы (жетекшісі т.ғ.д., профессор 

Қ.Т.Жұмағұлов). Осы жобаның негізгі қатысушыларының бірі ретінде аталмыш 

тақырыптағы зерттеулерімнің нәтижелерін оқу үдерісіне белсенді түрде енгізіп 

отырамын. Атап айтқанда, соңғы жылдары факультеттің бакалвриатында «Әлемдік 

діндер тарихы», «Исламдағы негізгі бағыттардың қалыптасу тарихы», 

«Мұсылмандық Ренессанс», «Орта ғасырлардағы араб-түрік мәдени 

байланыстарының тарихы» элективті пәндері және магистратурада «Орталық 

Азиядағы сопылықтың тарихы», «Ислам тарихы бойынша элективті пәндерді 

оқытуда діни жүйелерді салыстырмалы талдау» атты элективті курстар оқылып 

жүр. Аталмыш пәндерге студенттер мен магистранттар, таңдау пәндері ретінде аса 

қызығушылық танытып, жыл сайын оқу жоспарынан түспей, оқытылып жүргені 

қуантарлық жағдай. Мұның басты себептерінің бірі дін мәселесінің қоғамдағы өткір 

мәселенің бірі болуымен байланысты.      

Енді ғана аяқ басқан мыңжылдықта әлем дамуының негізгі беталысы 

халықтардың рухани дамуы парадигмаларымен анықтала бастады. Мұны ХХ 

ғасырдың ортасында өмір сүрген француз философы әрі қоғам қайраткері 

А.Мальро: «ХХІ ғасыр руханилық ғасыры болады немесе ол тіпті болмайды» - деп 

көрегендікпен көрсетіп кеткен болатын. Шынында да, қазіргі техногенді өркениет 

жағдайында адамзат құндылықтарының барынша өзгеруі адам рухының негіздерін 

шайқалту қаупін туғызып отыр. Өз өмірін зорлық-зомбылық, қастандық пен құрту-

жоюға бағыштағандардың саны күн санап көбеюде. Қалыптасып отырған 

дағдарыстан шығу мүмкін бе? Әлде, болашаққа бұрынғы, шектеулі күйімізде, 

шешілмей қалған міндеттерімібен және мәселелерімізбен қадам баса береміз бе? 

Бүгінгі күні әрқайсымыз сезініп отырған ғаламдық дағдарыс бір нәрсені айқын 

көрсетіп отыр – бұл ең алдымен адам рухының дағдарысы, сондықтан да рухани 

дағдарыстан шықпайынша, яғни рух тазалығына қол жеткізбейінше қоғамның басқа 

салаларындағы дағдарыстан шығу мүмкін емес.  

Руханилықтың шынайы бастауы дін екендігінде күмән жоқ. Алайда қазіргі діндер 

адамның рухымен жұмыс істеудің орнына, көп жағдайда руханилықтан мүлде алыс 

мәселелермен айналысып кеткендей ой туғызады. Соңғы кезде қаптап кеткен әр 

түрлі секталарды былай қойғанда, дәстүрлі діндердің өзі бір қоғамда өмір сүріп 

жатқан жекелеген адамдар мен бүтіндей ұлттарды бір-бірінен алшақтататын, тіпті 

қарсы қоятын әсіре ұлтшылдық немесе әсіре конфессияшылдық сияқты және басқа 

да  саяси бағыттағы мәселелермен айналысуды өздерінің басты міндетіне айналдыр 



 


